
Qiegħdin ħafna fil-qrib ta’ l-akbar ġrajjiet fil-ħajja ta’ Ġesù hawn fuq l-art: Dawn huma it-twaqqif ta’ l-Ewkaristija u s-Saċerdozju, l-passjoni ħarxa li bdiet sa mill-ġnien tal-Ġetsemani, il-mewt fuq il-Kalvarju, u il-qawmien glorjuż. Saret tassew il-mogħdija (pesaħ) mill-mewt għal-ħajja.  Issa l-Knisja fil-liturġija għanja tagħha f’dan il-Ħadd tfakkarna u turina fil-qawmien ta’ Lazzru wara li kien ilu erbat ijiem mejjet. Dawn il-ġrajjiet saru kollha għalina li nemmnu, biex hekk insaħħu aktar fina l-fidi f’Ġesù.

Fl-eżilju ta’ Babel

L-ewwel qari kitbu l-profeta Eżekjel, bniedem li għex fl-eżilju ta’ Babel.  Ninsabu bejn is-snin 586 u 536, mela medda ta’ ħamsin sena. Daqshekk damu l-Lhud f’dan l-imkien ta’ niket, dwejjaq u hemm. Dan kien kollu kastig, talli serħu żżejjed fuq il-formaliżmu, dak li kien biss estern. U qalb il-poplu kienet ħafna il bogħod minn Alla. Il-poplu Lhudi fl-eżilju kien waqa fi kriżi kbira ta’ kuxjenza.  Il-bogħod minn l-art imqaddsa, it-tempju miknus għal kollox, is-sagrifiċċi ta’ kuljum waqfu u tħemdu darba għal dejjem, u l-qassisin kważi ġew maqtulin. Il-jum għażiż tas-Sibt ma għad fadallu ebda tifsira għalihom.  Mela fejn hu Alla tagħna? Mela fejn spiċċaw il-wiegħdi li Alla għamel lilna permezz tal-patrijarki u tal-profeti!? 

Iżda kif naqraw fil-ktieb ta’ Ġobb: Alla jagħmillek ġerħa, biex imbagħad jorbotielek.  L-eżilju kien iva kastig, u wieħed tassew iebes u ta mrar. Imma kien wieħed medeċinali. Qatt u qatt ma naqraw fl-Istorja tas-Salvazzjoni li Alla iħalli lil xi ħadd waħdu, imma pjuttost ikompli jiġri warajh, u jgħinu.  U hekk ukoll ġara mill-imtarrfin ta’ Sijon.  Anke f’dak l-imkien ta’ tisfija Alla bagħtilhom il-profeti. Fosthom it-tieni Isaija u lil profeta Eżekjel.  Dan ta’ l-aħħar beda jiġbor uħud mill-eżiljati d-dar tiegħu stess u hemm beda jurihom li Alla qiegħed f’fosthom permezz tal-Kelma tiegħu, mela l-ktieb spirat.Hekk bdiet is-sistema sinagogali għal Lhud. Eżekjel għallimhom ukoll lil Lhud li Alla huwa omnipreżenti, mela jinsab kullimkien, anke magħhom u fosthom hemm fl-eżilju, għallilhom  ukoll ir-responsabilta’ personali.  

Niftaħ l-oqbra

Meta Alla ra li l-poplu nidem u nidem sew, u ssaffa minn ħtijietu, nebbaħ lil profeta Eżekjel biex imur ikellimhom, iqawwilhom qalbhom, u jħabbrilhom il-ħruġ tagħhom minn art il-jasar.Fil-kapitlu 37 Eżejkel ra wied miżgħud bl-għadam niexef. Sakemm Eżekjel ra l-Ispirtu, daħlet ir-ruħ f’dawk l-għadam u ħadu l-ħajja.  Hekk allura Eżekjel mimli kuraġġ mar jħabbar lil ħutu l-eżiljati fejn qalilhom li Alla se jiftaħ l-oqbra tagħhom biex joħroġhom u iwassalhom mill-ġdid f’art twelidhom.  Naturalment hawn Alla ried ikompli iwassal it-tagħlim tiegħu li kien hu li jista kollox li se jagħmel dan kollu favur tagħhom.  Fil-fatt hekk ġara, għaliex ~iru ħareġ editt biex kull min irid jew jixtieq jista jirritorna lejn daru. U numru mdaqqas ta’ nies irritornaw jgħixu f’arthom, art il-profeti, art li tnixxi ħalib u għasel.

Qabar Lażżru

Nduru  issa għal miraklu ieħor tassew kbir u li qanqal tant rabja u nuqqas ta’ qbil fost il-Lhud.  Dan huwa il-qawmien ta’ Lażżru, meta diġa kien ilu erbat ijiem mejjet. Dan il-miraklu jgħajjat b’leħen għoli l-miraklu l-ieħor, dak tal-qawmien ta’ Ġesù.  Ma dan il-miraklu wkoll, it-teologu Ġwanni jorbot katekeżi qawwija dwar il-ħajja futura, ħajja li irid jgħaddi minnha kull bniedem. Dan tal-qawmien ta’ Lażżru huwa l-aħħar wieħed mis-sebgħa SINJALI  li jikteb dwarhom Ġwanni fl-Evanġelju tiegħu.  L-ewwel sinjal-mirakli sar f’Kana tal-Galilija. Hawn ukoll l-evanġelista wara li ħaseb u irrifletta sew fil-fond, żied ħafna u ħafn dettalji tassew oriġinali u li ma issibhom imkien aktar.

Ġwanni dritt jambjenta l-post u l-familja li magħha sar il-miraklu. Il-familja hija ta’ Lażżru, Marta u Marija. Dawn kienu joqgħodu f’Betanja, madwar tlitt kilometri bogħod minn Ġerusalemm.  Jidher ċar li Ġesù kellu ġibda u mħabba speċjali lejn din il-familja.  Ibda biex Ġwanni jgħidu dan: “Ġesù kien iħobbhom lil Marta u lil oħtha u lil Lażżru”. U darb oħra l-evanġelista jerġa: “Ġesù beka”, tant li n-nies ikkonkludew: “Ara kemm kien iħobbu!” (Ġw 11,36). Dan jista jkun għaliex Ġesù meta mill-Galilija kien jitla Ġerusalemm, u kien jgħaddi minn Ġeriko, l-aħħar  raħal li jiltaqa miegħu qabel ma jidħol Ġerusalemm kien dak ta’ Betanja. Għalhekk xejn ma kien ta’ barra minn hawn li Ġesù kien jagħti titwila sew għand din il-familja partikolari għalih.  U kif nafu minn episodji oħra fl-Evanġelju, l-ospotalaita’ ta’ din il-familja lejn Ġesù kienet tassew fl-għola grad.

Dettal ieħor marbut mal-miraklu huwa ż-żmien ta’ kemm kien diġa ilu mejjet Lażżru. “Erbat ijiem”.  Din il-partikularita qiegħda hemm sabiex turi li tassew Lażżru kien miet.  Kien hemm għajdut fost ir-Rabbin li r-ruħ tista tibqa hemm qrib il-katavru għall madwar tlitt ijiem oħra. Meta imbagħad jgħaddu dawn, ma kien jifdal ebda tama li l-mejjet se jerġa b’xi mod iqum.  Mela għal għajnejn tal-Lhud li qatt ma riedu jemmnu u iniżżlu  ebda  miraklu ta’ Ġesù, din ta’ Lażżru ma setgħux joħorġu minnha. Tant hu veru dan li l-Fariżej  u s-Sinedriju qalu: “X’sejrin nagħmlu” (Ġw 11,47).

L-evanġelista ikompli juri li “ħafna Lhud” marru għand Marta u Marija biex ifarrġuhom”, u jikkonslawhom. F’pajjiż sħun bħal ma hija l-Palestina, aktarx li d-dfin isir dejjem fl-istess ġurnata tal-mewt. L-ewwel jaħslu l-katavru, jidilkuħ biż-żjut u l-fwejjaħ, igeżżwruh fil-liżar, jorbtulu wiċċu b’maktur,  u wara issir id-difna.  Il-qabar ġeneralment ikun wieqaf u mhux mindud.  Wara mbagħad jinġabru l-ħbieb, u l-qraba flimkien man-newwieħa biex ifarrġu lill-familjari tal-mejjet.  Dejjem skond l-użanzi, anke fi żmien Ġesù, fil-proċessjoni tal-funeral, l-irġiel jimxu għalihom u n-nisa lebsin ilbies iswed u twil, jagħmlu hekk ukoll.  Wara d-difna, mbagħad, huma n-nisa biss li jirritornaw lejn il-qabar biex jibku u inewħu hemm.  U dan idum għal tletin jum.  

Joħroġ infaxxat

Iżda il-miraklu kellu isir, u dan sabiex Ġesù juri li tassew huwa għandu qawwa divina.  Tant li fil-vers 41, Ġesù rafa’ għajnejh ‘il fuq u għamel talba lil Alla Missieru.  Dan il-ġest huwa wieħed komuni, għaliex Ġesù jibda xi miraklu dejjem b’talba (Lq 18,13). Anke qabel ma beda t-talba saċerdotali, Ġesù għamel l-istess sinjal (Ġw 17,1). Għal Ġwanni, l-ħajja ta’ Ġesù hija waħda ta’ “tkun magħmula dejjem ir-rieda tiegħek”, għaliex Ġesù ma jagħmel xejn mingħajr ir-rieda tal-Missier (Ġw 5,19). 

Wara li talab lil Alla Missieru, u quddiem dawk in-nies preżenti, Ġesù “għajjat b’leħen għoli”. Il-grieg jaqra kraugazo, verb li fit-Testment il-Ġdid kollha jinsab miktub tminn darbiet biss.  U toħroġ il-għaġeb erba’ min tminja  dan il-verb “tgħajjat għal-għoli” qiegħed f’San Ġwann fil-kapitli 18-19.  Dawn huma in-nies, irrabjati għaliex iridu jaraw lil Ġesù imsallab: “X’ħin rawh, il-qassisin il-kbar u l -għases bdew jgħajjtu u jgħidu” (Ġw 19,6).  Minn dan għalhekk wieħed jikkonkludi kemm kien mument solenni u fl-istess ħin ta’ riskju għal Ġesù dan il-miraklu ta’ Lażżru.

U Lażżru għal għajta kbira ta’ Ġesù ħareġ “b’idejh u riġlejh infaxxati u b’maktur ma’ wiċċu” (11,44).  Hawn deskrizzjoni ċara ta’ kif kienu ikeffnu f’dawk iż-żminijiet.  Interessanti ħafna mbagħad li fil-kapitlu 20 6-7 il-kapitlu tal-qawmien ta’ Ġesù, hawn ukoll jissemmew il-faxex u l-maktur tal-kefen.  Mela fiż-żewġ każi għandna l-istess materjal għal kefen.  Biss hawn differenza kbira u li minnha wieħed joħroġ tagħlima tassew għolja.  Lażżru ħareġ mill-qabar imleflef u marbut kif kien bil-faxex u bil-maktur.  Mhux hekk pero’ Ġesù. Iben Alla irxoxta,li għadda mill-mewt għal-ħajja. Imma x’differenza. Il-faxex u l-maktur Ġesù ma ħariġx bihom mill-qabar, imma mingħajrhom. Tant hu veru li kienu hemm mitluqin fil-qabar,. Dan għalhekk ifisser, li fil-waqt li Lażżru kellu jerġa imut, Ġesù kellu jibqa jgħix rebbieħ, sabiħ u glorjuż għal dejjem. Gesu ma kienx fadallu bżonn aktar u la ta’ faxex u anqas ta’ maktur biex jitkeffen bihom.

Kemm jinstmgħu f’lokhom u x’tifsira tassew mimlija issa għandhom kliem Ġesù: “Jien hu l-qawmien u l-ħajja. Kull min jemmen fija, ukoll jekk imut, jgħix; u kull min jgħix u jemmen fija, dan ma jmut qatt”. Dan il-kliem misterjuż l-ewwel li ħaddimhom, u ipprattikahom  kien Ġesù fil-qawmien tiegħu.   Dawn il-kelmiet teoloġikament profondi qiegħdin miktubin fis-santwarju ta’ Betanja. F’post li jilqtuk. Nispera li s-sena wkoll nerġa narawhom Jien flimkien mas-seminaristi tagħna ta’ Għawdex.

